
1.Իրավական ակտի անհրաժեշտությունը (նպատակը)   

 «Առողջ ապրելակերպի խթանման ռազմավարական ծրագրին և ծրագրի կատարումն ապահովող միջոցառումների ցանկին հավանություն տալու մասին» ՀՀ կառավարության արձանագրային որոշման նախագծի ընդունման անհրաժեշտությունը պայմանավորված է բնակչության առողջ ապրելակերպի խթանման խրախուսմանն ուղղված նոր մոտեցումների և գործիքների ներդրման անհրաժեշտությամբ, ինչը կբերի ոչ վարակիչ հիվանդությունների, վաղաժամ մահացության ու հիվանդացության նվազեցմանը, կնպաստի հոգեկան առողջության բարելավմանը, տրավմատիզմի նվազեցմանը:
2.Կարգավորման հարաբերությունների ներկա վիճակը և առկա խնդիրները

Հիվանդությունների տարածվածության և մահացության  ուսումնասիրությունները ապացուցում են, որ Հայաստանի Հանրապետության բնակչության շրջանում  առավել տարածված են ոչ վարակիչ հիվանդությունները և  կազմում են ՀՀ-ում գրանցվող բոլոր մահերի մոտ 90%-ը (սրտանոթային հիվանդություները 48%, չարորակ նորագոյացություները 19,9%, այնուհետև` մարսողական օրգանների հիվանդությունները՝ 6,3%, շնչառական օրգանների հիվանդությունները՝ 6,0%,  վնասվածքներն ու թունավորումները` 4,9% և շաքարային դիաբետը 4,8% :
Հիվանդացության, ինչպես նաև նշված հիվանդություններից առաջացած վաղաժամ  մահերի  մի զգալի մասը հնարավոր է կանխել առողջ կենսակերպի համար համապատասխան նպաստավոր շրջանակներ ապահովելու միջոցով: Վիճակագրության համաձայն` Հայաստանի Հանրապետության 15 տարեկան և բարձր տարիքի բնակչության շրջանում առավել տարածված են` ծխախոտի օգտագործումը` 24%, (ըստ սեռային բաշխվածության` տղամարդիկ` 52%, կանայք` 2,3%), գիրություն և ճարպակալումը` 49%, ֆիզիկական թերակտիվությունը` 17.5%, ալկոհոլի օգտագործումը`8.2%, (տղամարդկանց մոտ` 15%):
Հայաստանի Հանրապետությունում, ըստ 2008 թվականի Առողջապահության տեղեկատվական վերլուծական հանրապետական կենտրոնի և Ազգային վիճակագրական ծառայության պաշտոնական տվյալների, բնակչության 56%-ը տառապում է հավելյալ քաշից ու ճարպակալումից: Հայաստանի բնակչության ավելորդ քաշ ունեցող տղամարդկանց քանակը կազմել է 51.8%, իսկ կանանց շրջանում այդ ցուցանիշը կազմել է  45.8%, իսկ ավելորդ քաշի և ճարպակալման ցուցանիշը 40-49 տարիքային խմբում կազմել է 69%, 50-59 տարիքային խմբում` 67.1% և 60-69 տարիքային խմբում` 72.3%: Երևանի 20 դպրոցներում դեռահասների շրջանում իրականացված հետազոտությունների արդյունքում պարզվել է, որ դպրոցահասակ երեխաների 5,8%-ը գեր է, իսկ 13%-ն ունի ավելորդ քաշ:  
Անառողջ սնուցումը` չափից շատ հագեցած ճարպերի, տրանս-ճարպաթթուների, ազատ շաքարի, աղի և քիչ քանակությամբ թարմ մրգերի ու բանջարեղենի օգտագործումը (այսուհետ` անառողջ սնուցման)  ոչ վարակիչ հիվանդությունների (ճարպակալում, սիրտ-անոթային հիվանդություններ, շաքարային դիաբետ, սակավարյունություն, վահանաձև գեղձի հիվանդություններ, չարորակ նորագոյացություններ և այլն)  առաջացման ռիսկի առաջատար գործոններից են: 
3. Տվյալ բնագավառում իրականացվող քաղաքականությունը

Նախագիծը բխում է ՀՀ կառավարության 2014 թվականի հուլիսի 31-ի N 777-Ն որոշման N1 հավելվածի 37-րդ կետի կատարման անհրաժեշտությունից և նպատակաուղղված է սահմանել առողջ ապրելակերպի խթանմանն ուղղված ռազմավարական ծրագրի միջոցառումների  կատարման իրավական հիմքերը: 

ԱՀԿ-ի Եվրոպական տարածաշրջանի նախարարական համաժողովում սույն թվականի հուլիսին Վիեննայում «Առողջություն 2020» քաղաքականության շրջանակներում ընդունված սնուցման և ոչ վարակիչ հիվանդությունների վերաբերյալ հռչակագրից (դեկլարացիա) բխող պահանջների  և   միջազգային վերջին մոտեցումների համաձայն` անառողջ սնուցումը արտահայտվում է որոշ տեսակի սննդամթերքների անբավարար կամ չափից ավելի քանակներով օգտագործմամբ, որը նպաստում է  ոչ վարակիչ հիվանդությունների առաջացմանը: 

Հաշվի առնելով վերոնշյալը և այն, որ անառողջ սնուցման սահմանափակումն ըստ էության առողջ ապրելակերպի ուղղություններից մեկն է, ՀՀ կառավարության 2010 թվականի հունվարի 29-ի N3 արձանագրային որոշման N2 հավելվածի 3-րդ կետով սահմանված «Անառողջ սնուցման սահմանափակման ուղղված ռազմավարական ծրագրի» նախագծով նախատեսված միջոցառումները ընգրկվել են առողջ ապրելակերպի խթանմանն ուղղված ռազմավարական ծրագրի նախագծում:
4.Կարգավորման նպատակը և բնույթը
Ներկայացված Նախագծի նպատակն է` բնակչության կողմից առողջ ապրելակերպի խթանմանն ուղղված ռազմավարական համալիր միջոցառումների արդյունքում կանխարգելել ու նվազեցնել  ոչ վարակիչ հիվանդությունների բեռը:

Նախագծով սահմանվում են առողջ կենսակերպի ներդրմանն ուղղված փոխկապակցված և համալիր միջոցառումները և դրանց իրականացման ժամանակացույցը: 
5.Իրավական ակտի կիրառման դեպքում ակնկալվող արդյունքը 

Իրավական ակտի ընդունման դեպքում` վարքագծային ռիսկերին ենթարկվող անձանց թվաքանակի նվազեցմանն ու առողջ ապրելակերպ վարող անձանց թվաքանակի մեծացմանն ուղղված նպատակային քաղաքականություն իրականացնելու արդյունքում ակնկալվում է 20  տարեկանից բարձր տարիքի բնակչության շրջանում առավել տարածված ռիսկի գործոնների տարածվածության նվազեցում` մասնավորապես  զարկերակային գերճնշում 20 տոկոսով (37%-ից 30%),  ֆիզիկական թերակտիվություն  բնակչության շրջանում 20 տոկոսով (50%-ից 40%), գիրություն և ճարպակալում ավելի քան տաս տոկոսով (57%-ից 50%), ծխախոտի ամենօրյա օգտագործում` տղամարդկանց շրջանում մեկ չորորդով (55%-ից 42%), տղամարդկանց շրջանում ալկոհոլի օգտագործում(չարաշահում) մեկերրորդով (12%-ից  8%): 

